
Հայաստանի Հանրապետության, Վերակառուցման և զարգացման միջազգային բանկի և Միջազգային զարգացման ընկերակցության միջև 2024 թվականի մայիսի 20-ին և 22-ին ստորագրված RESILAND: Հայաստանի դիմակայուն լանդշաֆտների ծրագիր դրամաշնորհային համաձայնագիրը (այսուհետ՝ Համաձայնագիր) թիրախավորում է շրջակա միջավայրի պահպանության ոլորտում ՀՀ կառավարության կողմից որդեգրած մի շարք հանձնառությունների և քաղաքականությունների իրականացումը, մասնավորապես, կենսաբազմազանության պահպանության, լքված և տիրազուրկ հանքավայրերի ռեկուլտիվացիայի, անտառվերականգնման և համապատասխան օրենսդրական դաշտի կարգավորման համատեքստում։ 
Համաձայնագրի հաստատումը կնպաստի Կառավարության 2021 թվականի օգոստոսի 18-ի N 1363 - Ա որոշմամբ հավանության արժանացած 2021-2026 թվականների Կառավարության ծրագրով ամրագրված զարգացման ռազմավարության շրջանակներում ներկայացված առաջնահերթությունների իրականացմանը: Համաձայնագրով նախատեսված միջոցառումները բխում են Կառավարության ծրագրի մի շարք առաջնահերթություններից, ինչպիսիք են՝
· անտառների կայուն կառավարումը, 
· կենսաբազմազանության պահպանությունը,
· բնության հատուկ պահպանվող տարածքների արդյունավետ կառավարումը,
· ընդերքօգտագործման արդյունքում խախտված տարածքների ռեկուլտիվացիայի իրականացումը,
· ազգային օրենսդրության մոտարկումը ԵՄ շրջակա միջավայրի պահպանության օրենսդրությանը` համաձայն ԵՄ-Հայաստան Համապարփակ և ընդլայնված գործընկերության համաձայնագրի: 
2021-2030 թվականների Ազգային մակարդակով սահմանված գործողությունների շրջանակներում Հայաստանը պարտավորվել է մինչ 2030 թվականը 40 տոկոսով կրճատել ջերմոցային գազերի արտանետումները։ Ի հավելումն անտառվերականգնման աշխատանքներին՝ Համաձայնագրով նախատեսվող ջրաճահճային տարածքների վերականգնումը կօգնի հասնել սահմանված առաջնահերթություններին՝ հաշվի առնելով նմանատիպ էկոհամակարգերում ածխածնի կլանման զգալի կարողությունները։ 
Համաձայնագրի շրջանակներում վերականգնման ենթակա անտառային և ջրաճահճային տարածքները՝ որպես արժեքավոր էկոհամակարգեր, ունեն առաջնային նշանակություն կենսաբազմազանության պահպանության և կլիմայի փոփոխության մեղմման տեսանկյունից։ Ջրաճահճային տարածքների կրճատումը հանգեցնում է խոնավության փոփոխության ցածրադիր կիսաանապատային տարածքներում և բարձրալեռնային տափաստաններում ու մարգագետիններում: Այս գործընթացն իր հերթին նպաստում է երաշտների ավելացմանը և խոտհարքների արտադրողականության անկմանը, ինչպես նաև լրացուցիչ ռիսկեր ստեղծում անասնաբուծության համար: Ջրաճահճային տարածքների ճիշտ կառավարումը կարող է նպաստել անտառվերականգնման գործընթացին։ 
Անտառային և ջրաճահճային տարածքներին առնչվող քաղաքականության, օրենսդրական կարգավորումների վերաբերյալ առաջարկությունների մշակումը և բարելավումը, ինչպես նաև ոլորտի համապատասխան գերատեսչո ւթյունների անձնակազմի կարողությունների բարձրացումը կնպաստեն ոչ միայն Համաձայնագրի շրջանակներում վերականգնվող լանդշաֆտի կայուն կառավարման ապահովմանը, այլ նաև կձևավորեն բարենպաստ միջավայր Համաձայնագրով նախատեսված թիրախային տարածքներից դուրս անտառային և ջրաճահճային էկոհամակարգերի վերականգնման, բարելավման և պահպանության համար։ 
Շրջակա միջավայրի պահպանության ոլորտում երկրի առաջնային խնդիրներից  է նաև լքված և տիրազուրկ հանքավայրերի տեղամասերի առկայությունը. այդ տեղամասերից աղտոտող նյութերն արտահոսում են՝ բացասաբար ազդելով մարդկանց առողջության և կենսաբազմազանության վրա:
 Հաշվի առնելով արդարադատության և ֆինանսների նախարարությունների, ինչպես նաև տարածքային կառավարման և ենթակառուցվածքների նախարարության պետական գույքի կառավարման կոմիտեի եզրակացությունները՝ համաձայն որոնց՝ Համաձայնագիրը, համապատասխանաբար, Հայաստանի Հանրապետության օրենսդրությանը հակասող, օրենքի փոփոխություն կամ նոր օրենքի ընդունում նախատեսող նորմեր չի պարունակում, Հայաստանի Հանրապետության համար ֆինանսական և գույքային պարտավորություններ նախատեսող դրույթներ առկա չեն, նպատակահարմար է Համաձայնագիրը հաստատել: 
Շրջակա միջավայրի նախարարություն

